Landsstýrismálanevndin,

              Tórshavn, 02. oktober 2007
Tinghúsvegur 1-3,
Postsmoga 208,

FO-100 Tórshavn.

Viðvíkjandi kæru um Páll Ismarsson-málið:

Undirritaði veit ikki meira um hetta málið enn øll onnur, ið hava havt møguleika fyri at fylgt tí í fjølmiðlunum, á heimasíðuni hjá umboðsmanninum og á heimasíðu løgtingsins. Táið Páll Ismarsson Joensen í einum lesarabrævi hin 25. september í ár tekur málið uppaftur, var tað fyri mær ein greið ábending um, at ein borgari møguliga ikki hevði fingið ta verju, í fólkaræðisligu skipanini, sum ein og hvør hevur rættin til og krav á. Tí spurdi eg landsstýrismannin út frá grein Pálls:
· Hevur landsstýrismaðurin tilvitað krógvað skjøl fyri løgtinginum, fyri at sannleikin ikki skal koma fram í einum máli, og hvørji eru hesi skjøl ?

· Er tað rætt, at landsstýrismaðurin hevur lokkað greinskrivaran á loynifund 27. juli 2005 á privatum øki, har ongir embætismenn vóru hjástaddir og ”loyniligu” skjølini vóru lisin upp fyri viðkomandi og seinri krógvaði fyri løgtinginum ?

· Hvat meinast við, táið sagt verður, at landsstýrismaðurin skipar fyri myrkaspæli og loynifundum av slagnum ”non existing meeting”, sum viðkomandi sigur seg hava upplivað ?

Svarini vóru sum Harra Guð veit. Sjónligt var, at Jógvan á Lakjuni, landsstýrismaður, var illa heitin og hevði stórar trupulleikar av hesum málinum. Harvið var nógmikil ivi sáddur, til at lata landsstýrismálanevndini málið til nærri greiningar og kanningar. Í mun til bersøgnið í niðurstøðuni hjá umboðsmanninum, tykist tað ikki, sum landsstýrismálanevndin hevur tikið málið í nóg stórum álvara, fyrru ferðina málið varð viðgjørt har. Eitt annað er so tað, at løgmaður heldur onki hevur fyritikið sær í málinum, eftir at hava fingið lemjandi frágreiðingina og niðurstøðuna frá løgtingsins umboðsmanni, ikki so frætt at landsstýrismaðurin, ið varðar av økinum, hevur fingið eina nøs, ella eina ávaring. Nú er nevndin mannað av nýggjum, kanska fer tað at hava við sær, at hon fer at virka álvarsligari og djúptøknari, eftir tí ætlan hon er skipað eftir. Hartil legði landsstýrismaðurin áherðslu á, av tingsins røðarapalli og í útvarpinum, at hann var fegin um, at málið nú varð kannað til botns.
Fyrra brævið, sum fyrispurningurin varð settur samsvarandi:

	

	Í bløðunum í farnu viku skrivar Jógvan á Lakjuni um at vera virðiligur og um etiskar reglur. Hann skuldi heldur tagt

	Páll Ismarsson Joensen.   
Týsdagur 25. september 2007, kl. 15.36

	Eg havi á egnum kroppi merkt, hvussu sosialpolitikkur Jógvans roynist í verki. Jógvan á Lakjuni er bæði kaldur og kyniskur og eisini óreiðiligur í sínum starvi. Enntá meðan eg lá á Ríkissjúkrahúsinum, kom ein hóttan um uppsøgn í telduposti frá Mentamálaráðnum. 
Orsaka av ósakligu viðgerð Mentamálaráðsins, ið hevur ein stóran gegnistrupulleika, er mál mítt enn ikki endaliga avgreitt. Málið verður nú latið løgmanni.
Jógvan á Lakjuni er als ikki tann skikkiligi og “góði” politikarin, sum hann roynir at geva Føroya fólki fatan av. Nøkur fá dømi:
Tilvitað krógvar hann skjøl fyri løgtinginum fyri, at sannleikin ikki skal koma fram í einum máli. Skjølini eru avgerandi prógv í málinum. Samstundis boðar hann Føroya fólki frá, at hann ynskir allan sannleikan á borðið. Slíkt er óreiðiligt. Sambært lógini um ábyrgd landsstýrismanna kann ein landsstýrismaður fáa upp í tvey ára fongsul fyri slíkt lógarbrot.

Hann hevur eisini lokkað meg á loynifund tann 27. juli 2005 á privatum øki uttan um allar sínar embætismenn, fyri síðani at ákæra meg fyri at hava vent mær til yvirskipaða myndugleikan í øðrum føri. Sera óreiðiligt, Jógvan! Á hesum fundi las hann øll tey 8 skjølini, sum hann seinni krógvaði fyri løgtinginum.

Eisini sigur hann í fleiri førum ósatt fyri Løgtingsins Umboðsmanni m. a. fyri at sleppa undan at taka eitt mál uppaftur til viðgerðar. Eg havi kravt hann persónliga eftir eini frágreiðing, men hann svarar ikki. Hann man eisini eiga tað føroyska metið í átalum frá Umboðsmanninum; ikki serliga virðiligt. Flestu átalurnar eru fyri harðrenda viðferð av starvsfólki.
Tú byggir ikki land við myrkaspæli og loynifundum av slagnum “non existing meeting”, sum eg eisini havi upplivað, at hann skipar fyri.

Tað undrar ikki meg, at fólk venda sær frá tí politikki, ið Jógvan á Lakjuni umboðar.

Páll Ismarsson Joensen 
24.09.2007


Róð varð framundir í tinginum hendan dagin, at hetta var eitt persónsmál, og tí ikki átti at verið tikið upp sum tingmál. Í hesum eri eg ósamdur. Táið demokratisku skipaninar, filtrini, eftir øllum at døma ikki virka, og ábendingar koma fram, um at so er, tá er eitt mál komið hartil, at bara ein leikur er eftir í prosessini, rættarskipanin undantikin, at reisa málið á tingi. Soleiðis, sum málið er komið fram, er tað bara ein spurningur um rætta/skeiva fyrisiting. Og tað er tað sum hevur mín politiska áhuga, tí varð spurningurin settur landsstýrismanninum. Eg kendi og kenni framvegis ikki Páll Ismarsson Joensen, men hevur hann verið fyri órætti í systeminum, so skal málið kannast og bøtast, um niðurstøðan ber tann vegin.
Er tað rætt, sum sagt verður, at Jógvan á Lakjuni hevur hildið fund við viðkomandi, á privatum øki, við ongum embætisfólki, og har hevur detailviðgjørt eitt mál, sum liggur í Mentamálaráðnum við viðkomandi sum málið snýr seg um, so er tað ein trupulleiki samsvarandi tí, sum eg helt meg vita um almenna forvaltning. Og hesir ”non existing fundirnir”, ið hildnir vera í landsins mentamálaráði, er hetta samsvarandi góðum fyrisitingarsiði og lóg? Hvar eru skjølini, sum hava verið frammi á fundinum, fundarproceduran, sum lisið er upp úr, notatini um gongdina á fundinum og niðurstøðan? Skal man rokna við, at tað er vanlig mannagongd í hesum ráði, at saksmappurnar í tyngjandi málum fyri ráðið verða tømdar fyri skjøl, ella at man skipar viðgerðina so snildisliga í forhond, at onki materiali finst, táið til skarpskeringar kemur, sum í hesum førinum? Er fyrisitingarlógin til fyri embætisfólkini og landsstýrismannin ella er hon til fyri borgaran. Er tað fyrra galdandi, hvar er tá rættartrygdin í landinum? Tað er av alra størsta týdningi, at eftirlitsmyndugleikin í skundi finnur útav, um hesir loynifundirnir, sum sigast ikki at hava verið hildnir við fundarlok, eru eitt vaksandi fyribrigdi, og um so er, eigur hetta at verða steðga umgangandi. Umboðsmaðurin er eisini rættiliga eirindaleysur í niðurstøðuni um hesi viðurskifti, men tað tykist ikki at vera farið undir húðina á útinnandi valdinum. Sum at sletta vatn á gás.
Nú er tað ikki vanligt at hann, ið leggur eitt mál fyri landsstýrismálanevndina, sendir nevndini skriv um hetta. Tað skuldi verið óneyðugt. Róð hevur tó verið framundir, at hetta var eitt ynski. Hervið er tað gjørt, og eg fari at enda hetta skrivið við lesarabrævinum, sum Páll Ismarsson Joensen hevur í Dimmalætting í kvøld, og sum sigur alt um hetta málið úr hansara sjónarhorni. Hann hevur eitt rættleikans krav um, at málið verður kannað út í æsir. Hvør niðurstøðan hjá nevndini verður, eftir at hon vónandi hevur greinað tað á objektivum botni, tí bíða vit eftir í góðum treysti og minst líka stórum spenningi.
Seinra lesarabrævið:

	Tá ið minnið svíkur

	Tann 24. sept. 2007 hevði eg eitt hvassorðað lesarabræv í bløðunum. Málið hevur síðani verið frammi á tingi og aðrastaðni við, so tey flestu munnu hava hoyrt um tað. Okkurt er komið fram, sum eg má gera viðmerkingar til

	Páll Ismarsson Joensen.   
Týsdagur 2. oktober 2007, kl. 11.52

	Kanska fer tað at hjálpa landsstýrismanninum at minnast. Eisini fari eg at útgreina loynifundirnar nærri, og hvat tað er, ið Jógvan á Lakjuni krógvar fyri løgtinginum. 

Nýtt skriv frá Mentamálaráðnum
Fyrst er at siga, at málið er ikki so gamalt, sum onkur vil vera við. 10 dagar áðrenn eg skrivaði lesarabrævið, tvs. tann 14. sept. 2007, kom umsíðir svar frá Mentamálaráðnum upp á eina kæru, sum fakfelag mítt sendi Mentamálaráðnum í januar í ár. Vit hava sostatt bíðað í níggju mánaðir eftir svari. Hetta svar, sum Jógvan á Lakjuni hevur ábyrgd av, er so ótespiligt, at um tað er satt, sum har stendur, so átti eg at flutt til annað land og ongantíð víst meg aftur her á klettunum. Men Jógvan á Lakjuni veit, at ákærurnar byggja á pástandir og ósannindi. 
Einasta vitni, ið Jógvan á Lakjuni lurtar eftir, er ein persónur, sum er partur í málinum um fíggjarligt óskil, og sum hevur kúvent í síni frágreiðing í mun til tað, sum hann áður hevur verið úti í bløðunum við.
Tríggir persónar, ið kunnu vátta tað, sum eg havi ført fram, sleppa ikki til orðanna. Vit hava tvær ferðir biðið um fund við skúlan um málið, men vit verða forðaðir í at føra okkara sjónarmið fram. Vit hava eisini biðið um trý fundarnotat frá skúlanum, men onki er komið enn.
Mentamálaráðið, sum byrjaði málið um ætlaða uppsøgn av mær við tveimum skrivum frá 25. aug. 2006, átti als ikki at viðgjørt kæruna, men latið løgmanni ella øðrum aðalráð málið til viðgerðar. Málið verður sent løgmanni í hesi vikuni.

Loynifundurin 27. juli 2005
Tann 21. juli 2005 setti Jógvan á Lakjuni eina fotoframsýning í Ribarhúsi, sum eg hevði nógv við at gera. Í tí sambandi høvdu vit nakað av samskifti. Hann talaði onki um, at Mentamálaráðið tveir dagar frammanundan hevði avgjørt at nokta mær til arbeiðis hálva tíð vegna sjúku. Komin til Havnar aftur nakrar dagar seinni, fekk eg ein hvøkk. Brævið frá Mentamálaráðnum lá tá í postkassanum. Kann Jógvan á Lakjuni vátta, at tað var hann, sum tók avgerðina? Visti Jógvan á Lakjuni um brævið frá 19. juli 2005, tá ið hann setti framsýningina?

Tá eg kunnaði Jógvan á Lakjuni um avgerðina, sum var at skilja sum ein uppsøgn, græt Jógvan á Lakjuni rossatár um støðuna.
Tann 27. juli 2005, meðan Mentamálaráðið var stongt, sat Jógvan á Lakjuni (helst einsamallur á borgini) og kannaði skjølini í málinum. Hann ringdi einar tvær ferðir til mín um málið, og bað um fund við meg. Eg segði, at eg kundi koma í Mentamálaráðið, men tað ynskti hann ikki. Hann spurdi, um hann kundi koma heim til mín. Sjálvandi var tað í lagi. Ólavsøkugesturin úr Vági mátti fara í annað rúm, eftir at hann hevði heilsað upp á landsstýrismannin, so vit báðir Jógvan fingu tosað saman í einrúmi. Tað, sum eg festi meg mest við av tí, sum Jógvan á Lakjuni segði á fundinum, var, at tað má vera “okkurt annað”, sum ger, at tú ikki sleppur til arbeiðis aftur. 
Hetta havi eg hugsað nógv um síðani, men eg veit framvegis ikki, hvat “okkurt annað” merkir. Jógvan á Lakjuni segði, tá ið hann fór avstað, at nú fór hann í Gundadal at spæla fótbólt móti andstøðuni á tingi. Minnist Jógvan á Lakjuni heldur ikki tað? 
Í telefonsamrøðu við formannin í fakfelagnum sama dag (ella dagin fyri) nevndi Jógvan á Lakjuni hetta sama, at tað má vera “okkurt annað” sum ger, at Páll ikki sleppur til arbeiðis aftur.

Tá ið eg brúki orðið “lokkaði meg” á fund, so hugsi eg um tað, sum hendi seinni. Jógvan á Lakjuni og deildarstjórin í Mentamálaráðnum hava ofta vent sær til mín. Td. ringdi Jógvan á Lakjuni til mín kvøldið fyri, tað varð kunngjørt, at skúlarnir skuldu leggjast saman. Vit tosaðu saman í uml. 45 min. Er nakað løgið í tí? Deildarstjórin hevur mangan ringt til mín, bæði heim, á fartelefonina og niður á Hotel Tórshavn í Danmark. Td. ringdi hann tann 18. aug. 2005, um at eg hevði biðið um alment innlit í eitt teldubræv, sum teir brúktu ímóti mær á tiltikna fundinum beint frammanundan.
Tá Mentamálaráðið kann venda sær til mín uttan um mín stjóra, hví kann eg so ikki venda mær til Mentamálaráðið við td. rættingum til eitt bræv ella fyri at minna á gjørdar avtalur á fundi í Mentamálaráðnum, uttan at missa starvið? Eg kenni meg sum lokkaðan í eina fellu. Tað er tað, eg hugsi um.

Non existing fundurin 16. august 2005
Non existing fundurin í Mentamálaráðnum vísti mær, at fólk við breki hava onki virði og ongi rættindi. Her kom sosialpolitikkurin týðiliga til sjóndar. Kalt og kyniskt skuldi eg vigast, hvussu lítið eg var verdur sum arbeiðsmegi: 25, 30 ella kanska 40 %. Eg hevði gjarna vilja verið ta upplivingina fátækari. Landsstýrismálanevndin eigur at krevja Jógvan á Lakjuni eftir skrivinum, sum deildarstjórin las upp í byrjanini av fundinum. So kann Føroya fólk fáa allýst, hvat ein slíkur fundur er. Sera áhugavert skriv, sum helst verður trupult at fáa hendur á. Eftir fundin skrivaði eg eina frágreiðing um fundin. Hon er at finna á heimasíðu Umboðsmansins. 

Krógvaðu skjølini týdningarmikil
Tey 8 skjølini, sum Jógvan á Lakjuni ikki lat landsstýrismálanevndini, snúgva seg um eftirútbúgving av lærara (A) á Maskinmeistaraskúlanum. Av tí at málið hevur verið alment frammi fyrr, og eg havi fingið hesi skjølini (og onnur við) gjøgnum lógina um alment innlit, loyvi eg mær at lýsa málið her:
Sáttmálin, sum lærarar skúlans hava við Fíggjarmálaráðið, loyvir Mentamálaráðnum at veita lærarum farloyvi við løn, um teir søkja um tað. Stjórin hevur ikki hesa heimild. Í mars 1998 søkir A Mentamálaráðið um farloyvi við løn. Mentamálaráðið noktar. Í mai 2000 søkir A aðru ferð um farloyvi við løn. Mentamálaráðið noktar enn einaferð. Sostatt er ongin heimild at gjalda A løn undir lestri. Hetta er tað sum fýra av teimum átta skjølunum prógva. Ella, hvar er heimildin?

A byrjar at lesa í august 2000 og fær fulla løn til januar 2003, í 2½ ár. Hetta er váttað skrivliga av aðalstjóranum í Fíggjarmálaráðnum. 
Tann 15. mai 2006 biður Mentamálaráðið skúlan um eina frágreiðing um málið. Í skrivinum til skúlan staðfestir Mentamálaráðið, at A hevur fingið løn frá juni 2000 til jan. 2003 (tvs. 30 mánaðarlønir) “av órøttum.” Tann 19. mai 2006 kemur málið alment fram í Oyggjatíðindi. Jógvan á Lakjuni biður í blaðgreinini um eina frágreiðing. 
Eg havi á røttum stað gjørt vart við óskilið tvær ferðir, í sept. 2004 og febr. 2005. Á non existing fundinum í aug. 2005 varð málið eisini tikið fram, men ikki av mær hesaferð. Málið verður nú vent ímóti mær, tí eg havi dittað mær at nevnt óskilið áður. Uttan iva hjálpir tað Jógvani á Lakjuni at minnast á hetta, um eg nevni teldubrævið frá 14. juni 2005, sum deildarstjórin segði seg hava fingið, men sum seinni hvarv úr skjalagoymsluni hjá Mentamálaráðnum. 
Eftir at hava sæð greinina í Oyggjatíðindi, tók eg Jógvan á Lakjuni upp á orðið og skrivaði honum eina frágreiðing tann 20. juni 2006, tí eg kendi málið sera væl. Eg kallaði skjalið “Fíggjarligt óreglusemi á Maskinmeistaraskúlanum?” Eg setti eitt spurnartekn aftanfyri við feitari skrift. Hetta spurnartekn “gloymir” Mentamálaráðið at taka við, hvørja ferð teir sipa til skriv mítt. Eg bað eisini Mentamálaráðið um eitt eintak av frágreiðingini, sum skúlin skuldi skriva, men onki eintak kom.
Tann 25. august 2006 fái eg tvey skriv frá Mentamálaráðnum. Annað skrivið er um Páll Joensen, ein beinleiðis uppíblanding í starvsfólkaviðurskiftini á skúlanum. Og annað skrivið er ein frágreiðing um lønarmálið hjá A. Í hesum skrivi sigur Mentamálaráðið seg endurgeva úr eini frágreiðing frá skúlanum, sum er dagfest 31. mai 2006. Mentamálaráðið skrivar við skákskrift um fyrra part av tíðarskeiðnum A las, uml. 2 ár: “Í hesum sama tíðarskeiði hevur A fingið løn fyri eisini at hava arbeitt á skúlanum.” Tá ið endurgivið verður við skákskrift, eigur ein at endurgeva orðarætt úr frumskjalinum. 
Eg setti mær fyri at fáa fatur á frágreiðingini hjá skúlanum, tí hon er nevnd í ætlanarskrivinum um uppsøgn. Hetta var ikki sum at siga tað. Bæði skúlin og Mentamálaráðið noktaðu mær innlit. Hví mundi tað vera? Ikki fyrr enn eg vendi mær til løgmansskrivstovuna bar til. Tríggjar tímar seinni, á kvøldartíð, kom frágreiðingin við telduposti. Nú bar til at sammeta frágreiðingarnar. Tað løgna er, at setningurin, sum Mentamálaráðið letst at endurgeva, finst ikki í frumritinum. Har stendur ístaðin soleiðis: “Hetta tíðarskeiðið fær A vanliga løn sum lærari á skúlanum.“
Munur er á at fáa løn fyri einar tveir tímar um vikuna, og so at fáa fulla mánaðarløn (uml. kr. 30.000) fyri at undirvísa tveir tímar um vikuna.
Hví endurgevur Mentamálaráðið ikki rætt úr frágreiðingini? Kann tað hugsast, at hetta er ein roynd at sminka líkið?
Seinna tíðarskeiðið, uml. 1½ ár, hevur A farloyvi uttan løn, siga frágreiðingarnar. Onki skrivligt farloyvi er lagt við. Nær varð tað játtað? Frágreiðingarnar siga onki um, at A framvegis fær fulla løn til jan. 2003, men tað fær hann. Er vanligt, at fólk, sum hava farloyvi uttan løn, kortini fáa fulla løn?
Í jan. 2003 steðga lønarflytingarnar. Hví steðga flytingarnar, nú eitt ár er eftir av lestrartíðini, um heimildin at gjalda løn var í lagi?

Landsstýrismálanevndin
Í sept. 2006 tekur Landsstýrismálanevndin lønarmálið hjá A til viðgerðar. Nevndin biður Jógvan á Lakjuni um “allar viðkomandi upplýsingar” og “øll viðkomandi skjøl.”
Tann 10. okt. 2006 sendir Mentamálaráðið nevndini eina frágreiðing við fleiri fylgiskjølum. Frágreiðingin snýr seg mest um ta skriving, sum hevur verið um málið í 2006. Onki verður nevnt um, at Mentamálaráðið hevur noktað tveimum umsóknum um farloyvi við løn. Eitt fylgiskjal er frá 2005, øll hini eru frá 2006. Ongin ivi kann vera um, at tey týdningarmestu skjølini í málinum vanta, tvs. tey 8 skjølini, eg fekk innlit í. Eitt teldubræv frá mínum fyrsta skúlastjóra til Jógvan á Lakjuni, dagf. 20. sept. 2006, er heldur ikki við.
Tann 06. nov. 2006 lat eg nevndini tey 8 skjølini. Sama dag kemur ein ónevndur persónur og handar nevndini eitt bræv við ongum móttakara (skjal 13 á heimasíðuni hjá nevndini). Sambært fyrrverandi nevndarformanninum, segði persónurin seg vera løgfrøðing og koma úr Mentamálaráðnum. Seinni er avdúkað, hvør persónurin var. Tað er mær ein gáta, hvaðani persónurin fekk at vita, at eg hevði verið og latið nevndini tey 8 skjølini um morgunin. Endamálið var at steðga viðgerðini í nevndini, og tað eydnaðist. Hetta vísir støðið, sum nevndin arbeiddi á. Vónandi tekur nýggja landsstýrismálanevndin sína uppgávu í størri álvara.
Landsgrannskoðarin verður av nevndini biðin um at kanna, um útreiðslurnar til løn undir lestri eru hildnar í heimildarloysi. Landsgrannskoðarin kemur við eini frágreiðing um hvørjar reglur eru galdandi á økinum, men sigur eisini, at hann hevur ikki kannað nakað persónsmál. Í telefonsamrøðu hevur landsgrannskoðarin váttað, at hann hevur ikki kannað ítøkiliga málið, sum nevndin bað hann kanna. Eg skilji ikki hví.
Í útvarpinum tann 01. des. 2006 roynir aðalstjórin at billa Føroya fólki inn, at Mentamálaráðið hevur endurgivið alt úr 6 av teimum 8 skjølunum, sum hevur týdning fyri málið, og tí var ikki neyðugt at útflýggja nevndini skjølini. Hetta er ikki í samsvari við veruleikan. Fari hervið at biðja nevndina lurta eftir tíðindabrotinum og samanbera við frágreiðingina frá 10. okt. 2006 og við tey 6 skjølini, hann nevnir.
Í apríl í ár hevur Umboðsmaðurin givið Mentamálaráðnum eina álvarsliga átalu fyri at afturkalla tvey av teimum átta skjølunum.

Tosar um at hjálpa
Onkur tingmaður vildi vita, um Mentamálaráðið vanliga heldur loynifundir. Tað veit eg sjálvandi ikki, men eg havi verið á tveimum fundum við Jógvan á Lakjuni um mítt mál; báðir vóru loynifundir. Hvar er rættartrygdin hjá mær sum borgara, tá ið landsstýrismaðurin ikki vil viðurkenna veruleikan, og onki er skrivað niður? Lat tað vera øllum greitt, at eg havi ikki biðið um hesar fundir. Báðir fundirnir vóru púra óneyðugir. Tann seinni var sera tyngjandi fyri meg. Um Jógvan á Lakjuni veruliga ynskti at “hjálpa” mær, so hevði hann ikki tikið skeivu avgerðina tann 19. juli 2005, sum noktaði mær til arbeiðis aftur. Hann hevði eisini møguleikan at fara afturumaftur og broyta skeivu avgerðina, um viljin var so góður at hjálpa, men hann velur heldur at ganga sniðgøtur. Føgur orð frá løgtingsins røðarapalli eru onki verd, tá ið gerðirnar ikki samsvara við orðini.
Tá Umboðsmaðurin aðru ferð biður Jógvan á Lakjuni taka málið uppaftur, sendir hann eina “sjóforkláring” til Umboðsmannin, og noktar at fylgja tilmælinum frá Umboðsmanninum. Hvar er tann góði viljin? Onki verður heldur sagt í frágreiðingini til Umboðsmannin um, at Jógvan á Lakjuni hevur trýst onkran til at broyta støðu, ella gjørt sína ávirkan galdandi, sum hann nú fortelur løgtinginum. 

Hvat sigur løgmaður? 
Hvussu nógvar átalur frá Umboðsmanninum skal ein landsstýrismaður hava, áðrenn løgmaður tekur málið upp? Hvussu ofta kann ein landsstýrismaður bróta fyrisitingarlógina við at skipa fyri loynifundum? Hví skal undirritaði revsast fyri at hava biðið um alment innlit í eitt mál og fyri at hava gjørt viðmerkingar til eina blaðgrein?

Páll Ismarsson Joensen
01.10.2007

Harumframt sendi eg ein ljóðfíl við tíðindastubba í ÚF tann 1. desember 2006.
Við frændakvøðu 

Tórbjørn Jacobsen, løgtingsmaður.

